
Elle eſt peinte auecque des aiſles, d’autant que pour l’acquerir
il faut neceſſairement que l’eſprit s’eſleue à la contemplation
des choſes qu’il veut apprendre.

Par le Miroir qu’elle porte eſt denotée ſon abſtraction, dont
parlent les Philoſophes : Car par le moyen des accidens que le 
ſens comprend, il fournit à l’entendement la connoiſſance des 
Idées, & de leur ſubſtance ; Tout de meſme qu’en voyant dans 
vn Miroir la forme accidentale des choſes exiſtentes, l’on en
conſidere l’eſſence.

Dauantage, la Boule demonſtre, Que la Science ne ſouffre
point de contrarieté d’opinions, comme le Globe n’en reçoit
aucune de mouuement ; Et le Triangle, Qu’en toutes propoſitions
il y a trois termes qui produiſent les demonſtrations &
la ſcience des choſes, De meſme que les trois Angles font vne
ſeule figure.




Secret, ou Silence. CLII.


BIen que ce ne ſoit pas le propre des femmes de reuerer
le Silence, Si eſt-ce qu’il eſt ivy figuré par vne
Dame fort graue, & veſtuë de noir. Elle a vne Bague
en ſa main droite, qu’elle porte à ſa bouche, comme
ſi elle s’en vouloit ſeruir pour la cacheter, & à ſes pieds vne
grenoüille.

Elle eſt peinte graue, pource qu’elle le doit eſtre, n’y ayant
point de legereté pareille à celle de violer le ſecret de ſon amy :
Ce qui n’arriue iamais aux hommes iudicieux & fidelles.

Son habillement noir eſt vn ſymbole de conſtance & de fermeté,
dautant que cette couleur n’en prend iamais d’autre.

Ce qu’elle porte vn Anneau à la bouche, eſt pour la ſceler,
c’eſt à dire pour ne point reueler ſon ſecret ; Ce qui a donné lieu
à cette façon de parler tirée des Grecs, Qu’il faut mettre vne
clef à la langue ; & c’eſt le meſme que s’empeſcher de trop parler.
Le Poëte Sophocle dit à ce propos, Que les Preſtreſſes du
Temple de Cerés auoient la bouche fermée d’vne clef d’or : 
voulant monſtrer, Qu’elles ne reueloiẽt iamais le ſecret de leur
Deeſſe : Où il eſt à remarquer, Que ceux qui parlent ainſi font 
alluſion à ces petites clefs, faites en forme d’Anneau, dont on 
vſoit anciennement à ouurir, fermer, & cacheter ce qu’on

